
Юрый Холад: «Лёгкіх хвароб не 

бывае…» 

 

Юрый Холад — урач-дэрматавенеролаг, загадчык дэрматалагічнага аддзялення Гродзенскага 

абласнога скурна-венералагічнага дыспансера, член Беларускай грамадскай арганізацыі 

дэрматавенеролагаў і касметолагаў, ганаровы донар Рэспублікі Беларусь. У час пандэміі пачаў 

лячыць кавідных пацыентаў. 

…Доктар Холад у медыцыне ўжо больш як трыццаць гадоў. 

— Мне пашчасціла на добрых настаўнікаў, — узгадвае Юрый Тадэушавіч. — Калі я вучыўся на другім 

курсе Гродзенскага медінстытута, куратарам маёй групы быў асістэнт кафедры дэрматавенералогіі, 

кандыдат мед. навук Уладзімір Сяргеевіч Царыковіч, які навучыў мяне любіць спецыяльнасць, 

займацца навуковай працай, разважаць і ўважліва ставіцца да кожнага пацыента. У той час загадваў 

кафедрай дэрматавенералогіі ГрДМІ таленавіты вучоны, кандыдат мед. навук Павел Дзянісавіч 

Гуляй, які падаваўся мне тады занадта строгім, катэгарычным, нават жорсткім. Толькі пасля я 

зразумеў, што за гэтай строгасцю былі прыхаваны глыбокі прафесіяналізм, вялікая ўвага і 

сардэчнасць да хворага чалавека. Кожнага пацыента ён добра ведаў: не толькі яго дыягназ, але і 

сямейныя праблемы, хто ён, адкуль… 

Па-бацькоўску ставіўся да нас, маладых інтэрнаў, і загадчык дэрматавенералагічнага аддзялення 

Магілёўскага скурна-венералагічнага дыспансера Міхаіл Яўгенавіч Лугавы — чалавек 

энцыклапедычных ведаў, сапраўдны інтэлігент. 

Вельмі ўдзячны і нашаму загадчыку кафедры дэрматавенералогіі ГрДМУ, прафесару, доктару мед. 

навук Дзмітрыю Фёдаравічу Хворыку, які заўсёды ў курсе самых апошніх навін у нашай 

спецыяльнасці. Гэты інтэлектуальны і чалавечы багаж дапамагае любіць прафесію і кожнага 

чалавека, які ўскладае на медыкаў надзеі, давярае нам сваё здароўе. 

Не адзін дзесятак гадоў доктар Холад дапамагае пацыентам справіцца з праблемамі. 

Юрый Холад: 

Людзі з дэрматавенералагічнымі хваробамі маюць патрэбу не толькі ў спецыфічным лячэнні, але і ў 

псіхалагічнай падтрымцы. Таму трэба быць яшчэ і добрым псіхолагам, каб дапамагчы пацыенту, 

падтрымаць яго. З многімі сябруем па пятнаццаць-дваццаць гадоў. Мае пацыенты запрашаюць на 

юбілеі, вяселлі, народзіны… 

Калі пачалася пандэмія, Юрый Тадэушавіч адным з першых сярод калег перакваліфікаваўся ў 

інфекцыяніста і пачаў працаваць у чырвонай зоне. 

— Спачатку было цяжка. Асабліва нам, ужо не маладым, але, як кажуць, вочы баяцца, а рукі робяць, 

уключаецца аналітычны падыход. Шмат даводзілася чытаць… Калі пачалася другая хваля, было не 

лягчэй, але мы былі ўжо больш падрыхтаваныя. 

У небяспечнай зоне, здаралася, хварэлі і медыцынскія работнікі. 

— Я трымаюся, — усміхаецца субяседнік. — Жонка перахварэла на кавід, а мы з сынамі — не. Я 

хаджу на працу пешшу. Раней, калі працаваў у іншым канцы горада, ніколі не карыстаўся паслугамі 

гарадскога транспарту. Шыбаваў гадзіну-паўтары… Люблю яшчэ папарыцца ў лазні. Гэта таксама 

дадае моцы. 

                                                                                                                                                Светлана Хорсун, «МВ» 

Ре
по
зи
то
ри
й Г
рГ
МУ


